
Na osnovu člana 9. Pravilnika o uvjetima i načinu dobijanja licence („Službeni glasnik BiH“, broj 12/07), a u vezi sa članom 179. Zakona o osnovama bezbjednosti saobraćaja na putevima u Bosni i Hercegovini („Službeni glasnik BiH“, broj 6/06), ministar obrazovanja i nauke Kantona Sarajevo, donosi

P R A V I L N I K
O USLOVIMA I VISINI NAKNADE U VEZI SA POSLOVIMA PROVOĐENJA PRAVILNIKA ZA DOBIJANJE LICENCE 

OPŠTE ODREDBE
Član 1.
(Osnovne odredbe)
Ovim Pravilnikom propisuju se uslovi i visina troškova i naknada u vezi sa poslovima provođenja Pravilnika za dobijanje licenci predavača teoretske nastave, ispitivača iz teoretskog dijela ispita i ispitivača iz upravljanja motornim vozilom („Službeni glasnik BiH“, broj 12/07), kao i način vođenja evidencije u vezi sa ovim poslovima.

Ovim Pravilnikom propisuju se i preciziraju ostali uslovi koji nisu u potpunosti utvrđeni ili definisani drugim relevantnim propisima.
Član 2.
(Javni poziv)
Ministar obrazovanja i nauke Kantona Sarajevo (u daljnjem tekstu: Ministar), tri puta u toku jedne kalendarske godine objavljuje javni poziv za dobijanje licenci iz člana 1. ovog pravilnika. 

Javni poziv iz prethodnog stava obavezno sadrži:

· Uslove koje kandidat treba ispunjavati za dobijanje svake pojedinačne licence
· Popis oblasti iz kojih se održava pripremna nastava i ispiti
· Mjesto i vrijeme održavanja pripremne nastave i ispita
· Troškove za polaganje ispita
· Listu dokumenata koje je neophodno dostaviti uz aplikaciju
· Druga relevantna pitanja
U vezi sa propisanim uslovima, utvrđuje se da se iskustvo stečeno na poslovima ispitivača iz upravljanja motornim vozilima priznaje kao iskustvo na poslovima vozača-instruktora vožnje motornih vozila.  
Član 3.
(Procedure po javnom pozivu)


Provođenje procedure po javnom pozivu iz člana 2. ovog Pravilnika je u nadležnosti Ministarstva. 
Prijave sa propisanom dokumentacijom dostavljaju se u zatvorenoj koverti, sa naznakom „Prijava na javni poziv za licenciranje – ne otvaraj“, na odresu: Ministarstvo obrazovanja i nauke Kantona Sarajevo, ulica  Reisa Džemaludina Čauševića broj 1. u skladu sa naznačenim rokovima iz javnog poziva.

Obrazac Prijave je sastavni dio ovog pravilnika, i može se preuzeti na recepciji Kantona Sarajevo ili na Web stranici Kantona Sarajevo //www.ks.gov.ba/.

Član 4.
(Ispiti)
Ukoliko kandidat aplicira za dobijanje više licenci, potrebno je da dostavi samo jedan komplet propisane dokumentacije iz javnog poziva, a u  obrascu Prijave naznači za koje licence aplicira, kako je to dato u samom obrascu.

Za ispite koji su identični za dobijanje dvije ili više licenci, kandidat uplaćuje samo jedan iznos sredstava utvrđen ovim Pravilnikom, pohađa pripremnu nastavu i polaže ispit samo jednom.
Položeni ispit iz prethodnog stava, kandidatu se priznaje prilikom apliciranja za dobijanje svih onih licenci za koje kandidat zadovoljava i ostale uslove.
 Član 5.
(Pripremna nastava)
U okviru provođenja procedure javnog poziva Ministarstvo obrazovanja i nauke Kantona Sarajevo (u daljnjem tekstu: Ministarstvo), za kandidate koji steknu uslove za polaganje ispita za neku od licenci, organizuje pripremnu nastavu u skladu sa programom koji donosi Ministar.

O održavanju pripremne nastave vodi se dnevnik čiji je obrazac sastavni dio ovog pravilnika.

Nakon završetka pripremne nastave Ministarstvo izdaje propisanu potvrdu. O izdatim potvrdama vodi se posebna evidencija. Obrazac potvrde i obrazac evidencije su sastavni dio ovog Pravilnika.  

Član 6.

(Komisija za ispite)
Ispit za dobijanje licence polaže se pred komisijom, čiji mandat traje dvije godine, sa pravom ponovnog imenovanja.

Komisiju iz prethodnog stava imenuje Ministar posebnim rješenjem nakon provođenja procedure posebnog javnog poziva. 

Broj članova i stručni sastav komisije obavezno odražava uslove propisane članom 11. Pravilnika o uvjetima i načinu dobijanja licence („Službeni glasnik BiH“, broj 12/07).
Član 7.

(Zapisnik o ispitima)
O polaganju ispita vodi se zapisnik na posebnom obrascu koji je sastavni dio ovog Pravilnika.

Član 8.

(Ponovno polaganje)

Kandidat koji ne položi pojedinačni ispit za dobijanje odgovarajuće licence, ima pravo ponovnog polaganja u prvom slijedećem ispitnom roku koji bude organizovan u skladu sa prvim narednim javnim pozivom.

Kandidat koji iz tri pokušaja ne položi ispit za dobijanje licence, ima pravo pristupiti ponovnom polaganju ispita godinu dana nakon posljednjeg neuspjelog polaganja.

Član 9.

(Prigovor na ocjenu ispita)

Kandidat koji nije zadovoljio na ispitu, ima pravo prigovora u roku od tri dana od dana zvaničnog saopštavanja ocjene ispita.

O prigovoru odlučuje komisija za polaganje ispita u roku od tri dana od dana prijema prigovora.

Protiv odluke komisije kandidat ima pravo žalbe Ministru u roku od osam dana od dana prijema odluke.

Ukoliko Ministar odluči da je žalba osnovana, predsjednik komisije organizuje ponovno polaganje ispita pred novom komisijom od dva ispitivača čija stručnost zadovoljava uslove iz Pravilnika o uvjetima i načinu dobijanja licence („Službeni glasnik BiH“, broj 12/07).
Član 10.

(Izdavanje licenci)
Uslovi i postupak dobijanja licenci, polaganje ispita, izdavanje licenci i registracija izdatih licenci provode se u skladu sa Pravilnikom o uvjetima i načinu dobijanja licence („Službeni glasnik BiH“, broj 12/07).
Član 11.

(Uvjerenja i licence)
Kandidatu koji je položio ispit za neku od licenci, Ministar izdaje uvjerenje o položenom ispitu na obrascu koji je sastavni dio ovog Pravilnika u roku od 15 dana.

Na osnovu uvjerenja iz prethodnog stava Ministar izdaje odgovarajuću licencu.

Sadržaj i izgled licence je propisan čl. 28. i 29.  Pravilnika o uvjetima i načinu dobijanja licence („Službeni glasnik BiH“, broj 12/07).
Član 12.

(Oduzimanje licence)
Ministar će oduzeti licencu ako imalac licence poslove za koje je licenciran obavlja na način protivno odredbama Zakona o osnovama bezbjednosti saobraćaja na putevima u Bosni i Hercegovini („Službeni glasnik BiH“, broj 6/06), Pravilnika o uvjetima i načinu dobijanja licence („Službeni glasnik BiH“, broj 12/07) i ovog Pravilnika.

Član 13.

(Registar licenci)
Za svaku vrstu licence Ministarstvo vodi poseban registar izdatih licenci na propisanim obrascima koji su sastavni dio ovog Pravilnika.

Član 14.

(Troškovi za polaganje ispita)
Troškovi za polaganje ispita iz jedne oblasti pojedinačno, koji je kandidat za dobijanje odgovarajuće licence obavezan polagati u skladu sa čl. 14., 15. i 16 Pravilnika o uvjetima i načinu dobivanja licence,   iznose 150 KM, a uključuju:

      - pripremnu nastavu,

      - polaganje ispita i

      - odgovarajuću literaturu-priručnik i obrasce.

 
Uplata troškova iz prethodnog stava vrši se na Transakcijski račun Budžeta Kantona Sarajevo broj 1291011000088531 sa naznakom:

Vrsta prihoda: 722631; Šifra opštine 077; Budžetska organizacija 2101001. 

Član 15.
(Naknade za članove komisije)
Naknade članovima ispitne komisije za obavljene poslove po rješenju iz člana 6. ovog Pravilnika, utvrđuju se kako slijedi:

· Čas pripremne nastave u jednoj grupi - 30 KM.

· Predsjedniku ispitne komisije - 25 KM po kandidatu.
Ispitivaču iz oblasti: 

· Poznavanje propisa o sigurnosti saobraćaja na putevima - 25 KM po kandidatu ,

· Poznavanje motornih i priključnih vozila - 20 KM po kandidatu,

· Vožnja u ulozi ispitivača - 23 KM po kandidatu,

· Pedagogija - 20 KM po kandidatu,

· Saobraćajna psihologija - 20 KM po kandidatu. 

Finansijsko administriranje – 5 KM po kandidatu. 

Evidenciju o održanim ispitima, relevantnu za obračun troškova, vodi predsjednik komisije i dostavlja odgovarajućoj službi Ministarstva na realizaciju.
PRELAZNE ODREDBE

Član 16.
(Komisija za prvi javni poziv)
U cilju organizovanja i provođenja Prvog javnog poziva za dobijanje licenci predavača teoretske nastave, ispitivača iz teoretskog dijela ispita i ispitivača iz upravljanja motornim vozilom, a na osnovu člana 32. Pravilnika o uvjetima i načinu dobijanja licence („Službeni glasnik BiH“, broj 12/07) Ministar imenuje posebnu komisiju.
Komisija iz prethodnog stava imenuje se na osnovu pozivnog oglasa upućenog referentnim institucijama i ustanovama u skladu sa relevantnim propisima.  

Navedenim članovima komisije se izdaju odgovarajuće licence u skladu sa stručnošću i uslovima koje ispunjavaju u odnosu na Pravilnik iz stava 1. ovog člana.
Član 17.
(Stupanje na snagu)
Ovaj Pravilnik stupa na snagu danom donošenja i bit će objavljen u Službenim novinama Kantona Sarajevo.

Broj: 11-01-02-7690/07
Datum:  02.04.2007. godine
                     M I N I S T A R

                                                                                                          Mr. Safet Kešo

